
e faasoa faamatalaga mo a’oga i le gagana Samoa 

     E vaivai ma lapotopoto le pulou o le 

foma’i, o se taualuga ua fetaui mo le 

faigata na asa e soo se tasi e fia ausia le 

sini o se tusipasi e ta’u ai le upu foma’i.  

   E fiafia le OLA Puletini e faailoa le  

ausiga mata’ina a le tamaitai Samoa ia 

Akata Galuvao, ua mae’a ma le manuia 

le fitaituga mo le faailoga o le foma’i i 

mataupu tau a’oa’oga.   

   O le susuga i le faia’oga o se tasi o 

tama’ita’i faau’u a le iunivesite AUT i lenei 

tausaga. Ma o se faaopoopoga mo le  

igoa o Samoa sailimalo i lenei tapulaa e 

faaletoatele nisi e ausia.  

   O le su’esu’ega a le tama’ita’i fomai sa 

taula’i i su’ega o loo faaaoga e su’e ai le 

fanau.  O se tasi lea vaega taua e fia 

maua i ai se malamalamaga atili i le 

atina’e taua’oga mo le fanau Pasefika.  

   O Akata sa galue i le faiva i totonu 

Aukilani, i Bader Intermediate, ae faapea 

foi Otahuhu Intermediate, ma filifili ai e 

faalautele le silafia ma toe ulufale ai i le 

a’oga, i le polokalame a le AUT.  

    Avatu le faamalo a le Puletini i le sao i 

matau, malo le tauata’i. Ia sagai ane ‘ai o le 

tai i faiva ma tiute o le a faaaogaina ai i le 

       Akata: se tasi pulou atamai mo le igoa o Samoa  

AUFAI PINE O LE TAUVAGA 2017: O nisi o le autauva i le faamoemoe o le FAGASA i 

Karaiesetete i lenei tausaga. Faaalia foliga fiafia o le vaega lea i le itu taumatau ae o 

loo tomanatu le isi to’atolu; ae leai se taumafaiga e alu maumau; auā o le potomasani e 

maua i le auai, o se a’oga taua lea i nisi ausiga i le lumana’i. Pu’eata: Fili Fuaava OLA  

lumana’i. Moomooga lelei mai le aiga faitau a 

le OLA i lou pale i malo. Malo fai o le faiva.  

Ni alaga’oa 

a le Evaleon 

Totonu o le Pacific Boutiques i se tasi ona itu, maeu le faalauiloaga o a tatou oloa Samoa 

Tauvaga FAGASA 

O se tusi o 

paso i le      

gagana  

Samoa ma 

le Peretania 

(bilingual), 

fetaui mo le 

Tausaga 7 

aga’i i luga;  

O se tusi o 

paso i le      

gagana  

Maori ma le 

Peretania 

(bilingual), 

fetaui mo le 

Tausaga 7 

aga’i i luga;  

Le auga o aute: Filimanaia Dr Akata Galuvao ma ona uso ma le tuagane patipatia lana ausiga 



 O le faamoemoe 

  O le faamoemoe sa tauilo tauaso na 

taunuu lava i lona itula faamoemoeina.  

  E pei ona faailoa i le tatou puletini talu 

ai, e lua aso o le tauvaga a le FAGASA 

2017 sa faia i Karaiesetete.  

   O le Aso Tofi na tauva ai le Tausaga 

5, 6, 7 ma le 8; a o le Aso Faraile o le 9 

i le 13.  

   I lenei tausaga na talimalo ai le motu  

i saute ia Karaiesetete, i lona lala, ma 

aliitia ai fanua i le Vili Place i Woolston i 

le falemafuta o le Mapusaga.   

   Na amata i le amataga o soo se  

faatasiga faaSamoa, le lotu na ta’ita’iina 

e le faifeau toeaina, le susuga i le sui 

ta’ita’ifono o le EFKS, Tautiaga Senara. 

Autu o le aso, o la tatou aitalafu i e na 

muamua i soo se fitaituga, ae sili lena i 

le Atua ma lona alofa; ma faasolo loa le 

polokalame o le aso.  

 

O le autauva 

   Muamua le Tausaga 5. E to’afitu na 

finau i le tausaga lea. Mai Aukilani o 

Rejoice Feomala, Aigafealofani  

Reupena, Cecilia Alapae Satui, Grace 

Afualo, ma Rosemary Siliga. E to’alua 

sui o Karaiesetete, Eseta Fili ma MJade 

Tusa.  

   I le tausaga 6 e to’avalu. E to’alua mai 

Ueligitone, Tialei–Oliana Pita Iakopo 

Simiti, ma Samuelu Talila’i. E to’alima 

mai Aukilani, o Jeremy Seiuli, Samuelu 

Gasu, Giorvanni Leupolu, Nevaiahlia 

Leuamuli, ma Agnes Taefu. E tasi le sui 

o Karaiesetete, Amaleila Tiatia.  

   I le Tausaga 7 e to’asefulu na faamau 

o latou igoa, E to’alima sui o Aukilani, 

Lagimaina Tulaga, Puao Ofisa, Praise 

Saumani, Penny Tanuvasa, ma  

Erosylani Nonutunu. 2 Ueligitone, Faith 

Tautiaga, ma Alikhaan Aiono. Tolu sui  

o Karaiesetete, Vilrina, Annaloyta Tariu 

ma Fesui’ai Taiulu.  

    Ma le Tausaga 8 e to’asefululua na 

faamau suafa o ni suitauva. 6 mai  

Aukilani, Matthewaso Afamasaga,  

Pogisa Saena, Sauimalae Taauso,  

Susana Tooalo, Loerita Talata’ina, ma 

Adeleine Eli. 3 sui o Ueligitone, Kianu 

Fiamatai, Aretaseta Malaga, ma June 

Samuel. E 3 foi sui o Karaiesetete,  

Nese Duane, Helen Savaiinaea, ma 

Chelsea Gali. Ae tasi le sui mai  

Tanetini, Uaine Magele. E to’alua e lei 

pa’au i le faamoemoe.  

   O le Aso Faraile na ta’ita’i ai le  

susuga a le toeaina Tumama Vili, o le 

fe’au o le alofa e pei ona lauga Paulo i le  

Korinito 13. O le faalaei’au i le fanau ma 

le galuega faaolaola a le FAGASA i le  

gagana.  

   Amata Ioa le tauvaga e le Tausaga 9  

na tauva ai le to’afa, Tofa Futi, Ruby  

Seupepe Ah Yek, Jarrod Gali ma  

Meleseke Iosefo.  

   I le Tausaga 10 e to’aono na tauva ai. 

David Faalau-Solia mai Aukilani, Api Tau 

Sio, Sose Harold ms Lapana Tagataese 

mai Ueligitone. Fuatai Maka ma 

Temukisa Fetuao o Karaiesetete.  

   I le Tausaga 11 o i latou nei na tausinio:  

Gloria Su’a, Tala Leupolu, Miracle  

Sakaria, o Karaiesetete; Harry Young, 

Madonna Tui, Pualaga Tuai’aufa’i ma  

Aati Maiava o Ueligitone.  

   O le Tausaga 12 na tauva ai Marcus 

Tuma’ai, Samuelu Ioapo, Toefiliga Evaga, 

Taualai Sola, Meauli Aumalaga mai 

Ueligitone; Mareta Ielua, Faataumamate-

lesoatau Talatonu, Lili’a Manu, ma Ianeta 

O’Connor o Karaiesetete.  

    Ma le Tausaga 13 sa tausinio ai Titi  

Ma Sun, Perez Tariu, Vai Mariner o 

Karaiesetete; Faustina Dhillon, Maraea 

Ah Tune, Aukilani Nofoaga, ma William 

Fruean o Ueligitone. O suafa na o le  

autauva i lenei tausaga. Sa iai ni sui na 

le’i paau mai i le faamoemoe.  

 

Autu ma le faamasinoga 

    E tasi lava le autu na tulituliloa e le  

fanau ia latou tautalaga, o lea na avea 

ma manulauti o le Gagana i lenei  

tausaga, “Ma’au i lou ofaga. Maua’a Iou 

faasinomaga.’  

   E 50 le aofa’i o togi mai ni vaevaega  

se lima na avea ma alafua e ta’ita’iina le 

fe’au a faamasino. E 200 togi mai pepa  

a faamasino e to’afa. E aofia i le lisi o  

mea togia le aano o manatu ma mau e 

lagolago a’i. Ae faapea foi lona moliga  

o le fe’au ma lona faagae’eina ai o le 

aufaafofoga.  

   Faaauau i le itulau e 3 

             O le tauvaga a le FAGASA i Karaiesetete 2017  

Sautauva o le Tausaga 5 

Suitauva o le Tausaga 6 

     Faaauau faaiuga o le laugatogi tauvaga a le FAGASA 2017 

       ITULAU  3 

Ripoti Faaopoopo: 

    Faapei o isi tauvaga a le FAGASA,  

e lei faigofie le galuega a faamasino 

ona o le finau tutusa a suitauva uma. 

E atagia lea i le mautulaga tutusa o 

nisi suitauva i se tulaga se tasi, pe sili 

foi i le 1 poo se ’afa togi.   

 

Faaiuga o le tauvaga 

  O le faaiuga la lenei o le tauvaga 

2017:  

Tausaga 5 

Sili—Cecilia Alapae Satui (Aukilani) 

T2—Grace Afualo (Aukilani) 

T3—Carmen  (Aukilani) 

T4—Aigafealofani (Aukilani)  

 

Tausaga 6 

Sili—Giorvanni Leupolu (Aukilani) 

T2—Amaleila Tiatia (Karaiesetete)  

T3—Nevaiahlia Leuamuli (Aukilani) 

T4—Agnes Taefu (Aukilani) 

 

Tausaga 7 

Sili—Penelope Tanuvasa (Aukilani)  

T2 (tutusa) - Praise Saumani (Auki) 

- Fesuia’i Taiulu (Karaiesetete) 

T3—Puao Ofisa (Aukilani) 

T4—Lagimaina Tulaga (Aukilani) 

 

Tausaga 8 

Sili—June Samuel (Ueligitone) 

T2—Wayne Magele (Tanetini) 

T3—Nese Duane 

T4—Mattewaso Afamasaga (Aukilani) 

 

Tausaga 9 

Sili—Ruby Seupepe Ah Yek (Tanetini) 

T2—Jarrod Gali (Karaiesetete) 

T3—Tofa Futi (Ueligitone) 

T4—Meleseke Iosefo (Karaiesetete) 

 

Tausaga 10 

Sili—Api Tau Sio (Ueligitone) 

T2—David Faalau-Solia (Aukilani) 

T3—Temukisa Fetuao (Karaiesetete) 

T4—Fuatai Maka (Karaiesetete) 

 

Tausaga 11 

Sili—Pualaga Tuai’aufa’i (Ueligitone) 

T2—Gloria Su’a (Karaiesetete) 

T3—(tutusa) Harry Young & Madonna  

Tui (Ueligitone) 

T4—Lapana Tagataese (Ueligitone) 

 

Tausaga 12 

Sili—Meauli Aumalaga (Ueligitone) 

T2—Marcus Tuma’ai (Ueligitone) 

T3—Taualai Sola (Ueligitone)  

T4—Lili’a Manu (Karaiesetete)  

 

Tausaga 13 

Sili—(tutusa) Perez Tariu ma Vai  

Mariner (Karaiesetete) 

T2—Faustina Dhillon (Ueligitone) 

T3—William Fruean (Ueligitone) 

T4—Titi Ma Sun (Karaiesetete). 

 

    E pei lava o aga o le tautua i soo se 

mafutaga e ta’u ai le gagana tu ma aga 

i Aotearoa nei, e au i le tauola au foi i 

le fagota. O faiva o le fanau sa tapua’ia 

e ta’ita’i o le nuu, susuga i faafeagaiga, 

tupu ma e’e, matua ma le mamalu o 

laumua eseese sa auai i lenei  

faamoemoe. 

    Saunoa le tamā matua ia Tavana 

mai Porirua, o ia na sau lava e tapua’i 

le faamoemoe o se tasi o le fanau, e ui 

i le malulu, a ua tilitili mai lava e fia  

lagolagoina le faamoemoe; e taua ia te 

ia. O le afioga ia Afamasaga Pavihi mai 

le itumalo taumamao o Tanetini e 

to’alua a latou suitauva ae na lagona 

foi lo latou auai i se tausimatagaluega ma le 

tofa i le tootooalii Tofilau Nina Kirifi (Otako) 

sa paau e fai ma sui o lena itu.  

    O le taimi muamua lenei o le lala a 

Karaiesetete ua talimalo ai i le tauvaga. E 

pei ona saunoa le peresitene o le FAGASA 

Aoao, sa faatuatuai se fuafuaga ona o le 

alofa i le ausage o le lala.  Ae na sa’o le 

upu e fai i le i’a o le igaga, O le i’a e laitiiti 

ae na te ae’a afu loloto. Na liliu le lala i 

faaaloaloga masani auā le tapuaiga, tali foi 

le sua i le mamalu o Samoa sa potopoto.  

   O faleupolu o le lala sa tutootoo auā 

tulaga o le aso o Lepule Leuma Gali ma  

Lealaiauloto Tuli; fesoasoani i ai Jason  

Tiatia ma Richard Stanley.  

   O faamasino: Rev Makesi Alatimu, 

Leautuliilagi Faasapisapi Malaeta Sauvao, 

Lealiiee Tufulasi Taleni, ma Levi Tavita.  

   Na faaiu faigamea i le tatalo na saunia e 

le toeaina faatonu, Tumama Vili, atoa ma 

faamanuiaga, ma taape ai le filialii, se’ia  

aulia foi le tauvaga o le 2018 i le agalelei o 

le tapaau i le lagi.  

             Levi Tavita / Pu’eata: Fili Fua’ava      

Suitauva o le Tausaga 8 

Suitauva o le Tausaga 7 



                            O iai le malosi i le felagolagoma’i 

    “mafaufauga o le vaiaso”   

 Aua tou te popole i mea tou te aai ai, ma 
mea tou te feinu ai.  Iesu Faaola  

    O tulula ma fautasi i tupulaga ua mou 

atu a o taavale afi i o tatou taimi. A ave  

i uta e mana’omia le fesoasoani a ni fasi 

laau (lagolago) e taofia ina ia tu lelei.  

   E mafua ai veape o le gagana—lago, 

lagolago, lalago, lagomia, lagolagosua, 

paelago, lagomau, mamau lago, sa 

faamau e le misionare o Parate i lana 

lomifefiloi. Felagolagoma’i o le veape e 

faamatala le faiā a lagolago i la latou fe’au, 

e mafai foi ona soaina se isi veape.  

   E talitonu le faasoa o se tasi lea upu e 

maua i le atu poutu o le fale ua ta’ua o le 

faa-Samoa, olaga faa-Samoa, pe ta’u foi  

o le aganuu Samoa.  

  E tu le pule i le malosi o e tautua; e oo foi 

i e tautua latou te faalagolago i le malosi  

o le pule. O lena e fausia ai faavae mautu 

ma anagata o nuu, mafutaga ma  

faalapotopotoga. E pei ona malie i le upu 

apoapoa’i a le sui ta’ita’ifono EFKS,  

Senara i le tauvaga a le FAGASA, o tatou 

e nofo aitalafu i e na muamua ia i tatou.  

O tuaa na fauina le gagana, ma i latou na 

faia le galuega faafailele, ua tatou tutu 

mautinoa ai e a’o isi gagana ma isi  

atamai. O e sa iai le tofa ma meaalofa o  

o latou tau’au ua tatou tutu maualuga ai,  

e pei o le upu a le alii o Isaako Niutone. Pe 

aumai foi sina faata’ita’iga taugagana i le 

le aumafaia e se nauna ona tu na o ia i se 

fuaiupu. Poo le ata faatusa a le fatusolo  

Egelani, e leai se tasi e motu tasi na’o ia.  

o tatou uma o se vaega o se mea atoa.  

    E fefaasoa’i, femolimaua’i, fetufa’i,  

femalamalama’i, ma isi a’i, o tafa uma na  

o le agaga felagolagoma’i i ona foliga ma 

le vao faatinoga.  

    I le tuua ai o le atunuu moni ae malaga 

atu Samoa e aumau i isi nuu fou, o loo 

atagia ai pea lea agaga. Ui i lea, ua tele 

ma saosaoa suiga, tele lu’itau fou e foliga 

o ni faamata’u.  

  Lea sa faamanatu mai e le fanau i la 

latou tauvaga i Karaiesetete. Fai mai se 

tasi failauga, ua solo le falute. Lona uiga 

ua tauau ina le toe taunapa Samoa i nuu 

ese i lana gagana, atoa foi tu ma aga.  

   Talu ai o Samoa o se tama’i nuu, o se 

aiga foi e pei o le mau a Tui Atua, o a latou 

tima’i ma fautuaga e mautinoa e aga’i i isi 

o latou uso laiti ua faatamala. Pe faapea 

foi, isi o latou matua ua galo le tiute. 

    E iai failauga na latou fa’aaoga le upu, 

‘Aua le maua ‘ula futifuti’; o le isi fai mai, 

‘Samoa, tautuana lou tofi,’ e faamanatu le 

taua o le gagana i le soifua ai o Samoa     

o ni tagata, o le faamaufaailoga mausali o 

soo se nuu i lona iai i lenei lalolagi.  

    O le mau a le FAGASA, a le a’oa’oina  

le gagana e leai sona lumana’i. A le 

fa’aaogaina e galo. A le faasoaina atu i le 

isi tupulaga e sola faai’a vai. Fai mai lea o 

le mau (si’i) a le tasi failauga, a tupu le 

mea lea, ona pogisa lea o le nuu.   

    E le toe fesiligia le moni, ua avea 

ekalesia ma ofaga o Samoa i Niu Sila nei, 

faapea foi i isi tafa o le kelope. O nuu fou 

ia e suia alalafaga sa soifua a’e ai i  

Samoa. Ua avea ai lotu ma se malosiaga  

i upufai taugagana i nuu mamao.   

    E mafai ona taunuu moomooga o le  

FAGASA pe afai e lagolago ekalesia. O se 

tasi o malosiaga o ekalesia e fia a Samoa 

o le gagana o loo fusia uma ai. E tasi a le 

gagana, e tasi le tusi faavae e femaliliea’i 

uma ai, o le Tusi Paia. Ua iloga foi le  

amana’ia o le upu a ta’ita’i o lotu e Samoa, 

ona o le talitonuga e afua mai i a i latou 

manuia ma le finagalo faaali o le Atua.  

    Sa iai le taimi na su’esu’e ai le literate 

(tautala, faitau ma le tusitusi) a Samoa e 

malo aufaatasi, a o maualuga le atina’e o 

a’oga a faifeau i totonu o le atunuu. Na 

faamauina ai Samoa o se tasi o malo e sili 

ona mautomai ana fanau i le faaaogaga  

o lana gagana. I se lipoti lata mai i le 

mataupu, ua iloa ai se suiga tele. E  

faapena foi i le malo o Samoa i sasa’e.  

O le faamaoniga lea e le mafai e le malo 

poo se to’atasi ona faia sea galuega e 

aunoa ma le lagolago a isi vaega taua.   

    Fa’i o le naunau o le ta’ita’ifono o le  

FAGASA e si’i maualuga le pasene o 

fanau e avea le NCEA, pe auai i se iunite 

Samoa, ae le faigofie. Auā e leai se fale e 

si’i to’atasi, e mana’omia le auaiga atoa.  

E sili ona moomia lea mo Samoa o loo 

talafaauto i le lalolagi.  

    O le vaivaiga faaletagata o le galo, lea 

na afea soo i tautalaga a le fanau le sa’afi 

faalotonuu a Eperu o le tafeaga; ua folafola 

le fetuu pe a galo Ierusalema. Ierusalema 

o le faatusa o measina ma mea faasilisili   

faa-Eperu—lotu, aganuu, gagana Eperu.  

E le toe aoga le laulaufaiva pe a galo le  

gagana, e sili loa ona pi’i mau.  

    O le taua lea o le a’oa’o ma faaaoga pea 

lava pea i soo se avanoa e mafai ai.  

    E faapefea ona galulue felagolagoma’i 

faalapotopotoga o gagana ma le lotu i  

Aotearoa nei, e tau ai lau o le faamoemoe? 

O le fesili lea e lafo atu mo lau tomanatu.  

OLA 

Faasoa o le Vaiaso:   

    Viia pea le alofa o lo tatou Tamā o i 

le lagi i lenei foi taeao fou.  

   Sa ou auai i le tauvaga tautalaga a 

le fanau lea sa faia i le Mapusaga Hall 

i Woolston, Kalaiesetete.      

   E manaia faatasiga faapenei auā e 

femolita’i ai tofa ma faautaga, aumai 

le mau a le lotu, avatu le mau a  

faia’oga, avane le taofi o matua ma 

Samoa, ona faavasega lea e le tagata 

le mea o loo taoto ai le aai o finagalo.   

    Fai mai le peresitene o le FAGASA 

o la latou galuega o le totō tagata, o le 

mau foi lea a le toeaina faatonu o le 

EFKS, Tumamā Vili, o lana mataupu 

silisili e faamuamua tagata. A 

faapuupuu, inivesi i fanau i le asō, auā 

o latou o le lumana’i o Samoa.  

    O se fiafiaga lea mo a’u i la’u  

faalogologo atu. O le naunauga i nai 

matua sa matou femusua’i, talosia  

ae a’e se tofa i le toeaina faatonu,  

molimoli ane la tatou mau i le sui 

ta’ita’ifono o le ekalesia malosi EFKS 

sa auai foi i le tauvaga. Pe le o le  

taimi ea lenei e amata ai ona toto ni 

a’oga Samoa a le lotu i Aotearoa nei! 

Ua tele a tatou falesa, ae mana’omia 

ni falea’oga tulagalua ma kolisi. O le 

lumana’i lena o le ekalesia ma tagata 

Samoa o loo fai atu le tautua tuavae  

i nuu mamao.    

    Ua leva ona manana’o i ni a’oga  

Samoa tuma’oti e faaaoga ai la tatou 

gagana, ae moomia se sponsor malosi 

na te lagaina. O lea ua iai faia’oga  

Samoa iinei e galuea’iina. 

   Ia, lau susuga a le toeaina faatonu, 

a mafai ona e faama’ite se mea 

faapea, o lou pale lea e faaopoopo i isi 

ou pale ua iai, e le toe avea e oo i le 

gata’aga.   

   E mana’omia e Samoa lava ia ni ana 

a’oga tuma’oti e sa’oloto ai i le 

fa’aaogaga o la tatou gagana. Ua tele 

a’oga Arapi iinei, iai le a’oga Eperu,  

a o fea ni a tatou a’oga e iloa ai e le 

lalolagi e taua la tatou gagana?  

    E moni o lea ua iai a’oga faamasani 

ae mana’omia le tulagalua e aga’i i ai 

le faamasani. O polokalame o loo sili 

le mana’omia o na e faaaoga ai  

gagana e lua. Na o le tasi le a’oga o loo 

faia sea polokalame i Kalaiesetete.   

   Ia fai mai le lauga a lo’u atalii mai 

Ueligitone, e le a’oa’ia e le matapia le 

manaia. A o le mea moni lava ia ua 

leva ona tau i ai le faatatau a le 

toeaina. Manuia tele le aufaitau.  

 

Ato o mealelei  

na sasaa i le  

Mapusaga Hall  

OLA 

   O lana uo o Peti na avea ia e faatafao i 

le taeao e sosoo ai. Se’i faafiafia  

 lona loto i le le o mai o lana fanau.  

   Ua uma a la iputi i se fale kofe ae 

faapea a le tala a Peti, “Ta o e faatau ni 

ta loto le iloa pe laki lou 90.”  

   Atonu ua e mate maia le isi vaega o le 

tala, ioe, na tupu le mea e lei mate’ia, na 

malo le pepa a le teine faiaso fanau.  

   E lei po se lilo. E malama a’e le taeao 

ua felelei tala o le malo. Na vave ona oo 

le tala i le fanau to’atele. Na pei o le 

emo a le uila le lolofi ane. Ua tumu ai  

luma o le auala i a latou taavale lapopo’a 

feilafi. La’u mai ma fanau e lei vaai lava i 

ai le loomatua.  

  ‘O Siaki lea, e fia alu i le politeki e fai 

le faaenisinia, ae leai se tupe . . “ Susi 

lea, ua fia faaipoipo ae le faigaluega  

lona to’alua . . . O Malaki lea, e fia fai 

ona nifo ae le lava le faasoa  . . . . O  

Sione e au i le su’ega a leoleo . . . Oka 

nei tala faaleaiga sa natia mai iate ia i 

nei tausaga e tele . . . Lenei ua sui 

faafuase’i le manogi o le ’ea.   

   Ae iloa foi e le loomatua tala o le  

lauasa, ‘ o tala i taavale ma vaa e le ni 

tala moni; o vaa o loo aitalafu ai i 

faletupe; o fale o loo nonofo ai o loo  

pipii ai mokesi lapopo’a o loo tau totogi.  

   Ua faafuase’i lava ona tumu le tamai 

fale i teu rosa lapopo’a e momoli ane, ma 

faatoesega, ua tuai mai faamanuiaga o le 

aso fanau, ma tala pelo uma na. E maligi 

loimata o le tina ma mafaufau pe aisea 

ua faapea ai; ae na te lei fofoaina se  

toloa’i i se ofaga o tala ’ole malulu vaoa. 

Aisea ua faapea ai?   

 

Fa’auma i le vaiaso fou le tala o le  

vaevaega o le uili a le tina ia Mareta.  

se tina alofa pe a finau mai se 

fanau to’atele toe le alolofa.  

    O lona faanoanoaga lea, i  

lona tulaga o le loia a le aiga,  

ua na le mafai ona taofia   

le tina i lona fale, ae faigata  

foi le va ma le fanau ua masani 

lelei ai.  

    O ia na fesoasoani i le tina  

i le sailiga o se mea e nofo ai 

Filo, e le mamao ma le nofoaga 

fou o lona tina.  

   Ua atoa le 10 tausaga e lei  

toe maua se tala mai se isi; ae se’i  

vagana lana tama laitiiti o Filo, e fai ma 

asiasi ane. O Filo e le taupulea e le isi 

to’a 11, e fai lava latou.  

    Ae iai le mea na tupu na suia le ata 

atoa. O lana tagata faatau, le tamaitai 

matua o Mareta, 90 tausaga, ua  

faafuase’i le avea ma se milionea. Ua 

uma foi ona galue i le tusiga o le uili  

a le loomatua. Na o ia lava ma le 

loomatua o Mareta o loo iloaina mea i 

totonu o le uili.  

    O le Aso Fanau o le loomatua, e atoa 

ai lona 90 na vili ai i lana fanau e ta’u  

i ai lona Aso Fanau, pe le o mai ma o 

latou aiga e faailoga faatasi.  

   Mai le ulumatua e aulia le 11 e tofu ma 

le faanoi lapo’a. ‘Mama, manuia lou aso 

fanau ae leaga matou te o e ave le tama 

i ana taaloga, ae talanoa i le isi vaega. .’ 

Faapena foi le isi ma le isi. Na o faanoi. 

Ona faapea lea le tina, ua lava a’u uo i lo 

matou fale matou te patipatia.  

   Sa gugutu i ana uo e le mafai ona le o 

mai lana fanau ma o latou aiga. Ua siliga 

i isi aso fanau na muamua, ae sa  

manatu o le atoaga lea o lona 90, e 

mautinoa lava e o mai uma.  

   E tofu a le loomatua ia ma sana faanoi 

i le tutu mamao o a latou foi  

fanau. Aemaise lava pe a oo i aso  

faapitoa e iai o latou aso fanau.  

  ‘Faapea mai se tasi, “O si a’u fanau e 

loto alolofa lava ae talu ona nonofo ma  

o latou ta’ito’alua ua sui ai fo’i. ‘E 

faapena foi a’u ia,’ oso mai lea a le tasi.  

   A o le tele o uo a Mareta e nofo 

mamao a latou fanau, a o Mareta e le 

nanea sana sisi’o, auā e le gata o le 

to’atele o le lafu, a e lata mai foi isi i le 

mea e nofo ai.  

   Na tuu ifo i lalo e le loia o Simi le  

telefoni. Ua mapuea ma tomanatu. Ua 

alu lona taeao atoa i le tau sailiga o 

sootaga o ni igoa se 12.  

    O lana tagata faatau le loomatua  

o Mareta, 90 ona tausaga, ua leva la 

latou mafutaga ma Mareta ma lona 

to’alua o Siaosi, a o soifua le toeaina.  

O ia le loia a le aiga o Kenna.   

   Na lagona lona fiafia ua na maua uma 

le fanau e 12 a le loomatua. O le  

ulumatua, Siaosi Kenna Laitiiti, sa ia  

tulitulia a o lea ua maua, ma atoa ai le 

12 na mana’o le tina e ta’u i ai lana fe’au.  

   O le a usu loa taeao e vaai Mareta i le 

fale o tagata matutua, i le magaala i 

Dovedale, e nofo ai i le Dovedale 

Resthome, e ta’u i ai o lea ua uma ona 

logo ona alo e tusa i lona mana’o.   

   E faigofie upu o le fe’au, ’O mai tatou 

talanoa e uiga i la ma uili ma le tou 

tamā’.  

   E malamalama lelei Simi i le tala o le 

aiga, na ia iloa mai lava a o talavou 

Mareta ma Siaosi ma le la fanau  

to’atele. Na te iloa uma igoa.  

   E to’a sefululua le fanau, e 6 teine  

6 tama. Ua fai lava le aiga o le tagata 

ia, ae to’alua teine ma le tama e to’atasi 

e nofofua. O le uii o Filo e nonofo ma 

lona tina.  

   Ina ua maliu le tama ona tuua lea na o 

le tina ma le uii i le fale o le aiga. Ua alu 

foi le tagata ia ua leai lava se isi e toe 

manatu mai.   

    O Filo le uii e ma’i, e mafua ai ona vili 

le tina i nisi aso i se tasi ana tama mo 

se fesoasoani, pe a po’ia i ma’i o le tino; 

ae avea ma faapogai o le taupulepule o 

le fanau ua tatau ona ave le loomatua i 

le fale o tagata matutua, ae alu si tama 

o Filo ia e su’e se mea e nofo ai. O Filo 

sa fanau le au, e mafua ai ona pele ia i 

lona tina.  

   Na iloa lelei e le isi 11 e lei taitai oo lo 

latou tina i se tulaga faapea, o loo 

malosi ma maloloina lelei, ae na latou 

faamalosia lava le avatua o ia i se fale o 

tagata matutua e nofo ai.  

   Na latou finau malosi i le malo e  

tatau ona ave ese lo latou tina mai le 

fale. Na alu ma loimata le tina, aua o 

mea uma e pele ia te ia  o loo iai i le  

fale o le aiga. Ae leai se mea e mafai e 

Laufatu Samoa Laufatu Samoa 
O le uili a Mareta 

Faavae mai i se tala moni lava:  

1830 Fasia Tamafaiga Pe’a i 
Fasitoouta/Faleasiu  
(mai i le faamau JWilliams)  
 
1887 Tuua Apia e le Kaimiloa   
a le tupu o Hawaii  
 
2014 Tuumalo Aiono Dr Fanaafi 
Le Tagaloa 
 
  09 
1830 Tuua Vavau e le Savali     
o le Filemu mo Samoa 
 
  10 
1942 Taunuu vaalele tau e 6  
o le ituaiga Grumman F4F– 
Wildcat i Apia e lagolago le  
puipuiga o Samoa 
 
  11 
1889 A’e le faatafea a Laupepa 
 
1894 Tu’i Luatuanuu e manuao 
a Peretania 
 
  12 
Taunuu i Falealupo uluai 
misionare lotu Katoliko 

                Aukuso i le Tala Faasolo o Niu Sila 

           O LOU TALA                      

APIA 1830 

07 Auk 1991. Maliu le alii faimea 

malie o Billy T James 

09 Auk 1908. Taunuu le fua a Amerika 

16 manuao i Aukilani 

10 Auk 1995. Uluai konekarate lakapi 

sainia e Wilson ma Kronfeld amata ai 

le taimi o lakapi faapolofesa 

O lumana’i le afa o Mati 1889 a ua iloa le  tula’i 

mai o Siamani i faaaliga maso a malo e tolu sa 

fia pulea Samoa. O ana vaatau sa molia le pule 

a malo mai fafo talu ona ofi mai malo e tolu i 

upufai a le atunuu. O vaatau a Siamani e  

pulumisa ma matautia ai le igoa o Siamani ia Samoa. I le 

1876 na ia pulea ai le taulaga na o ia. I le 1885 na sisi ai lana 

fu’a i Mulinuu tainane tetee isi pule e to’alua. Lagolagoina foi 

Titimaea ma lona malo i Leulumoega ma mafaia i lana pule 

ona faatafea Malietoa i le 1887. Aulia le 1888 vatau Mataafa 

ma Tupua mo le Tafaifa. Na mafua ai ona valaau pule e tolu 

mo se faaoloagataua e ala i ni manuao e auina mai. Ae na 

taofia e le afa o Mati 1889 se taua semanu e tupu, na laga’i 

ai le fono tele i Perelini Siamani.  

E ono ni faaiuga na tula’i mai i lena fonotaga:  

1. se leoleoga faifaatasi o motu o Samoa e malo pule e tolu 

2. toe faafoisia le pule ia Malietoa Laupepa  

3. faavae se komisi na te iloiloina tagi a tagata Samoa i o 

latou fanua ma meatotino  

4. faatu se pulega tuma’oti o le taulaga o Apia   

5. fai se vavao i le faatauina ma le faaaogaina o aupega ma 

le ’ava malosi   

6. faavae se lafoga e tala ($1) a se alii atoa ma laisene. 

   O se tala fiafia mo Laupepa o loo faaaunuu i lea taimi. Na 

toe taliu i fanua ma e pei ona molimau le faamau o le aso   

11 Aukuso 1889, na faatalia mai lona taunuu atu e Mataafa 

Iosefo. Ae e lei maua ai se filemu o Samoa. Tolu tausaga 

mulimuli ane ae faae’e Mataafa i luga o le vaa e faatafea i se  

motu o le Atu Mariana. E peisea’i ua faaali foi maso o  

Peretania ma Amerika ia e tusa i le mea na fai a Siamani ia 

Laupepa. Sosoo ai ma le taua i le va o le soofaatasi a  

Aana-Atua ma le malo o Malietoa. Tuumalo Laupepa i le 

1898, toe taliu mai Mataafa ma toe suia foi taga o le siva 

faaupufai a Samoa. I le tali atu i ai a malo pule e tolu le taua 

ua ta’ua o le, Taua o le Aso Tasi, Ianuari 1 1899.  

O le iuga, o le vaeluaina o Samoa i a Sisifo ma Sasa’e. Ua 

oo mai lava i lenei taimi.        Samoa Entry, Evaleon Books 

A 

O le aso 
nai  

Moamoa 

Le SMS Adler, le faaoosala a Siamani, ma lona iuga  

          ATI A’E UPU:      
     

tufitaufao (Veape) 1. ao ni fua o se laau e tauva ai ma isi poo ai e 
tele lana ao; tufi sa’oloto mea aoga taulemafaufau Ft., Na sa’oloto 
tamaiti e tufitaufao mago ua laupae ina ua oso se ta’uta’u i le 
taeao. Igilisi: to scramble for things lying on the ground (Pratt).     

PASI ATU LA 

TATOU PULETINI  

I LE TOU A’OGA,  

AIGA, LOU TUAOI, 

AU UO, E AOGĀ MO 

LE FANAU A’OGA 

 

 
Igoa: Rev Tautiaga Senara 

Aso Fanau: 1948— 

Ausiga: Avea ma ta’ita’ifono  

Fono tele EFKS, Sui Pule Malua 

Fetu:  

 

O le susuga i le faifeau toeaina, e sili lona lausilafia i le li’o  

o le lotu nai lo a’oga; e pei lava o le tele o faifeau-faia’oga a 

Samoa sa uluai galulue i potua’oga. A o nisi o ni sikola i le 

tulaga o mataupu su’esu’eina e fitoi tonu ia Samoa ma lona 

atina’e. O le su’esu’ega a Senara i le mataupu i le ta’ita’iga o 

ekalesia i Samoa o se tasi pe a le o le su’esu’ega muamua  

lea ua faia i lenei mataupu. (Samoan Religious Leadership:  

tradition and change). O loo maua kopi o le su’esu’ega i   

faletusi o nisi o iunivesite a Niu Sila, maua foi i luga o le 

laina i le faletusi faavaomalo WorldCat Identities. E talitonu 

o se puna aoga lea mo latou o loo saili faamatalaga i lenei  

lava mataupu. O le susuga i le faafeagaiga e le tau faailoa-

ina, o ona tua’a sa galulue i le galuega tausi matagaluega  

i Vaovai, Senara ma Vaito’a Tofaeono. I Vaovai foi na fofoa 

a’e ai le soifua mai se tama’i moemoe e avea ma laau tele.  

         www.ola888.com  

Otootoga 

 POLE MA PAPA 

Papa, se  
o le upu lea  
o le po  
le nuu 

 O aso la sa 
faapena, aso 
nei ua tele    
moli sulu  
malolosi  

 Oioi, a o lea 
lava e taaalo 
pogisa le   
Warriors ia   
ma le Manu . . 
. . ma le ‘au   
foi lele . .     

Suiga i le aganuu o tesile 

    Masalo poo le 2019 e tino ai le fuafuaga 

a le minisita mo le suiga o le faiga e 

faatupe ai a’oga a le atunuu. O lea faa-

tatau sa uluai faaataina e le minisita ua 

mavae, e sui ai le faatupega e fua i le  

numera o le tesile, i le faiga fou, e fua lea 

i le aofai o tamaiti e sili ona mana’omia le 

fesoasoani. I le faiga o loo iai nei e fua le 

tupe i le numera o le tesile (decile), e ave 

ai le faamuamua i a’oga na e maulalo.  

 

Manaomia pea se faaopoopoga 

Mai le 129 i le 2005 i le 494 i le 2014 o se 

faaopoopoga lelei lea mo alii o loo galulue 

o ni faia’oga i a’oga amata. Peitai o loo 

faailoa pea le naunauga i taiulu mo se  

siitaga maualuga.  E lei taitai ona lava 

sea numera e atagia ai se tulaga paleni i 

le va o itupa i lea vasega. O loo faumalo 

pea tamaitai. O le pogai autu, o loo malosi 

pea se lagona faaitu’au e faasinoese ai alii 

i lo latou vaaia o fanau laiti. E manatu le 

to’atele o le galuega lea a tina e fai.  

 

Teena le faatu mo le soloia alauni 

Ua teena e le Asosi a Tama ma Teine  

A’oga Niu Sila le faatu a le United Future 

e soloia le Alauni mo fanau A’oga tapulaa 

teseri. O lana tali atu lea i le faaaliga a 

lea vaega faaupufai e faatatau i lea 

mataupu. E talitonu le Asosi o lenei faiga 

o le a iloga ona afaina ai fanau a’oga ma 

faapuapuagatia ai i latou a o feagai ma 

su’esu’ega. O le alauni lenei o loo toomaga 

i ai le tele o fanau e maulalo tamaoaiga o 

o latou aiga.  

 

Vaiaso o le Filemu 

Mai le aso 7 e aulia le 11 o Aukuso o le a 

faailogaina ai e Niu Sila le Vaiaso o le 

Filemu, e faamanatu ai le 30 tausaga talu 

ona sa’oloto le atunuu mai malosiaga  

faaniukilia. O Niu Sila le malo na mua i 

malae i lea ausiga faalemalo.     


